
         

 

 

ᓄᓇᕗᒻᒥ ᐸᕐᓇᐃᔩᑦ 

2021-ᒥ ᓄᓇᕗᒻᒥ ᓄᓇᐃᑦ ᐊᑑᑎᒃᓴᖏᓐᓄᑦ ᐸᕐᓇᐅᑦ 

ᐱᒋᐊᕈᑎᖏᑦ 

2021−ᒥ ᓄᓇᕗᒻᒥ ᓯᕗᓪᓕᖅᐹᖅᓯᐅᑏᑦ ᓄᓇᐃᑦ ᐊᑑᑎᒃᓴᖏᓐᓄᑦ ᐸᕐᓇᐅᑏᑦ (ᐸᕐᓇᐅᑦ) 

ᓴᖅᑭᑎᑕᐅᔭᕆᐊᖃᖅᑎᓯᒪᕗᑦ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑎᑎᒍᑦ.  ᑖᒃᑯᐊ ᐸᕐᓇᐅᑏᑦ ᓄᓇᕗᓕᒫᖅ ᓈᓗᒍ 

ᐊᑐᖅᑐᑦ, ᑲᓇᑕ ᑕᓪᓕᒪᓐᖑᖅᑎᓪᓗᒍ ᐊᒡᒍᖅᑐᒃᓂᕈᑦᑎᒍ, ᐊᑕᐅᓯᐅᓪᓗᐊᖅᑐᖅ, ᑕᒫᓂ 21 ᒥᓕᐊᓐ ᑭᓚᒦᑕᓂᒃ 

ᐊᖏᓂᖃᖅᖢᓂ ᓄᓇᐃᑦ ᐃᒪᐃᓪᓗ.  ᓄᓇᐅᑉ ᐊᖏᓂᖓ ᐊᒻᒪ ᐅᖃᐅᓯᕆᔭᐅᔭᕆᐊᓖᑦ ᐊᒥᓲᓂᖏᓐᓄᑦ 

ᐊᔾᔨᖃᓐᖏᑦᑐᖅ ᓇᓂᓕᒫᖅ, ᑲᓇᑕᐅ ᐃᓗᐊᓂᑐᐃᓐᓇᐅᓐᖏᑦᑐᖅ, ᓄᓇᕐᔪᐊᓕᒫᒥ. 

 

ᑖᒃᑯᐊ ᐸᕐᓇᐅᑏᑦ ᓴᖅᑎᑦᑎᓯᒪᔪᑦ ᑐᑭᒧᐊᕈᑎᓂᒃ ᓇᓗᓇᐃᔭᐃᓯᒪᔪᓂᒃ ᖃᓄᖅ, ᓇᓂ ᐊᒻᒪ ᖃᖓ ᓄᓇᐃᑦ 

ᐊᑐᖅᑕᐅᔪᓐᓇᕐᒪᖔᖓᖏᓐᓂᒃ.  ᑖᒃᑯᐊ ᑎᑎᖅᑲᑦ ᐊᓯᔾᔨᖅᑕᐃᓐᓇᐅᔭᕐᓂᐊᖅᑐᑦ ᐊᒻᒪ ᑐᑭᒧᐊᒍᑎᒋᔭᐅᓪᓗᑎᒃ 

ᐱᕙᓪᓕᐊᑎᑦᑎᓂᕐᒧᑦ ᐱᐅᖅᓱᐊᕐᓂᕐᒧᓪᓗ, ᐊᒻᒪ ᑐᑭᒧᐊᒍᑎᒋᔭᐅᓂᐊᖅᖢᑎᒃ ᓄᓇᕗᒻᒥᐅᓄᑦ ᓯᕗᒧᐊᒃᐸᓪᓕᐊᑎᓪᓗᑕ 

ᓯᕗᓂᒃᓴᑦᑎᓐᓄᓪᓗ.  ᐃᒡᓗᕙᓗᐊᔾᔭᐃᖅᑕᐅᓯᒪᖕᒥᔪᖅ ᓄᓇᐅᑉ, ᓂᕐᔪᑏᑦ, ᓂᕐᔪᑏᑦ ᓇᔪᒐᖏᑦ ᐊᒻᒪ ᐃᒥᑦᑎᐊᕙᐃᑦ 

ᓴᐳᒻᒥᐅᓯᖅᑕᐅᔾᔪᑎᖏᓐᓂᒃ ᐊᒻᒪ ᓂᕿᑭᒃᓴᓐᖏᓐᓂᖅᓴᐅᓂᕐᒥᒃ ᐊᒻᒪ ᒪᑭᒪᑦᑎᐊᖅᑐᓂᒃ ᓄᓇᓕᖃᕐᓂᖅ, ᐊᒻᒪ 

ᑮᓇᐅᔭᓕᐅᕋᓱᐊᕈᑎᒃᓴᓂᒃ ᓴᖅᑭᑦᑎᔪᓐᓇᕐᓂᕐᒥᒃ ᒪᑭᒪᑦᑎᐊᖅᑐᓂᒃ ᐊᒻᒪ ᐊᒃᖢᓐᖏᓐᓂᕗᑦ ᐊᒥᖅᑳᕐᓗᑎᒍᑦ.  

 

ᓯᕗᓪᓕᖅᐹᖅᓯᐅᑏᑦ ᐸᕐᓇᐅᑏᑦ ᐊᐃᑉᐸᖃᖅᑐᑦ ᑎᑎᖅᑲᖁᑎᓂᒃ − 2021-ᒥ ᓇᓖᕌᕈᑏᑦ ᐊᑐᓕᖁᔭᓪᓗ, − ᑖᒃᑯᐊᓗ 

ᓇᐃᒡᓕᑎᖅᓯᒪᔪᓂᒃ ᐸᐃᑉᐹᓂᒃ ᑐᓐᓂᖅᑯᑕᐅᖃᑦᑕᖅᑐᕕᓂᕐᓂᒃ ᐃᓗᓕᖃᐅᖅᖢᑎᒃ ᐸᕐᓇᐃᖃᑎᒋᔭᑦᑎᓐᓂᓐᖔᖅᑐᑦ 

ᐊᒻᒪ ᐃᓚᐅᓚᐅᖅᑐᓂᑦ, ᓇᓗᓇᐃᔭᐃᓯᒪᓪᓗᑎᒃ ᑲᒪᒋᔭᐅᒃᑲᓐᓂᕆᐊᓕᖕᓂᒃ ᐊᒻᒪ ᐸᕐᓇᐃᔩᑦ 

ᐃᓱᒪᒃᓴᖅᓯᐅᕈᑎᕕᓂᖏᓐᓂᒃ ᐱᔾᔪᑎᖏᓐᓂᒡᓗ ᐱᓪᓗᒋᑦ ᐊᔾᔨᒌᓐᖏᑦᑐᑦ ᐊᑐᐊᒐᐃᑦ ᐊᒻᒪ ᓄᓇᐃᑦ ᐊᑐᖅᑕᐅᓂᖏᓐᓄᑦ 

ᓇᓗᓇᐃᒃᑯᑦᑎᖅᑕᐅᓯᒪᔪᑦ ᐊᑐᓕᖁᔭᖅᑎᒍᑦ ᑖᒃᑯᓇᓂ ᓯᕗᓪᓕᖅᐹᖅᓯᐅᑏᑦ ᐸᕐᓇᐅᑎᖏᓐᓂ. 

 

ᐱᕙᓪᓕᐊᔾᔪᓰᑦ, ᐱᔭᒃᓴᖅᑖᕆᓯᒪᔭᖏᑦ ᐊᒻᒪ ᑕᑯᓐᓇᓐᖑᐊᖅᑕᑦ 

ᓄᓇᕗᒻᒥ ᓄᓇᐃᑦ ᐊᑑᑎᒃᓴᖏᓐᓄᑦ ᐸᕐᓇᐅᑏᑦ ᓱᓕᔪᕐᓇᐅᑎᓂᒃ ᑲᑎᖅᓱᖅᑕᕕᓂᕐᓂᒃ ᓄᓇᕗᒻᒥ ᐸᕐᓇᐃᔨᓄᑦ 

ᑐᓐᖓᕕᖃᖅᐳᑦ ᑕᐃᒪᓐᖓᓂᑦ 2007−ᒥ ᐱᒋᐊᖅᖢᑎᒃ, ᐃᓚᓕᐅᓪᓗᒍ ᓄᓇᓕᖕᓂᒃ ᑐᑭᓯᓇᓱᖕᓂᖅ, 

ᐱᑐᐃᓐᓇᐅᓐᖏᑦᑐᓕᕆᔩᑦ ᑲᑎᒪᓂᖏᓐᓂᒃ, ᐊᒻᒪ ᐃᓄᓕᒫᖅᑎᑦᑎᖃᑦᑕᕐᓂᒃᑯᑦ;  ᐸᕐᓇᐃᔩᑦ ᓄᓇᕗᒻᒥᐅᓄᑦ 

(ᓄᓇᓕᖕᒥᐅᑦ) ᑐᓴᖅᑎᑕᐅᓯᒪᔪᑦ, ᑖᒃᑯᐊᓗ ᐅᖃᖅᓯᒪᓪᓗᑎᒃ ᓄᓇᐃᑦ ᐊᑑᑎᒃᓴᖏᑦᑕ ᐸᕐᓇᐅᑎᖏᑦ 

ᐃᓱᒪᒋᖃᓯᐅᔾᔨᓯᒪᔭᕆᐊᖃᖅᖢᑎᒃ ᐃᓄᐃᑦ ᐱᖅᑯᓯᖏᓐᓂᒃ, ᐅᖃᐅᓯᕐᖓᐅᑎᖏᓐᓂᒃ, ᐃᓅᓯᖏᓐᓂᒃ ᖃᒻᒪ 

ᐱᖅᑯᓯᖏᓐᓂᒃ, ᐅᒃᐱᕆᔭᖏᓐᓂᒃ ᐊᒻᒪ ᓄᓇᕗᑦ ᓄᓇᖓᑕ ᐊᔾᔨᐅᓐᖏᓐᓂᖓ.  ᑖᒃᑯᐊ ᓯᕗᓪᓕᐅᔾᔭᐅᓯᒪᔪᑦ 

ᐃᓕᐅᖅᑲᖅᑕᐅᖃᓯᐅᔾᔭᐅᓯᒪᔪᑦ ᓄᓇᕗᒻᒥ ᓄᓇᐃᑦ ᐊᑑᑎᒃᓴᖏᓐᓄᑦ ᐸᕐᓇᐅᑎᓄᑦ. 

 

ᑖᒃᑯᐊ ᐸᕐᓇᐃᔩᑦ ᑐᑭᒧᐊᕈᑎᖃᖅᐳᑦ ᐊᖏᖅᓯᒪᓂᕐᒥᒍᑦ ᑐᑭᖃᑦᑎᐊᖅᑐᓂᒃ, ᐅᐱᒋᔭᖃᕐᓂᕐᒥᒃ, ᐃᓘᓐᓇᖏᓐᓂᒡᓗ 

ᑐᑭᓯᓇᓱᖕᓂᖃᖃᑦᑕᕐᓂᕐᒥᒃ ᐃᓱᒪᒋᖃᓯᐅᑎᓗᒍ ᐃᓄᐃᑦ ᖃᐅᔨᒪᔭᑐᖃᖓᑦ ᐊᒻᒪ ᖃᓪᓗᓈᑦ ᖃᐅᔨᒪᔭᑐᖃᖓᑦ.  

ᐸᕐᓇᐃᔩᑦ ᐊᒥᓱᐊᖅᑖᓗᒃᖢᑎᒃ ᓄᓇᓕᖕᓂ ᑲᑎᒪᑎᑦᑎᖃᑦᑕᖅᓯᒪᔪᑦ, ᐊᒥᓱᐊᖅᑕᖅᖢᑎᒡᓗ 

ᐱᑐᐃᓐᓇᐅᓐᖏᑦᑐᓕᕆᓂᕐᒥᒃ ᐃᓕᓐᓂᐊᓯᓐᓈ ᑲᑎᒪᑎᑦᑎᖃᑦᑕᖅᓯᒪᓪᓗᑎᒃ, ᐊᒻᒪ ᓄᓇᕗᒻᒥ ᓄᓇᓕᓕᒫᑦ 

ᐅᐸᒃᓯᒪᓪᓗᓂᔾᔪᒃ ᐃᒻᒪᖄ ᒪᕐᕈᐊᖅᑕᖅᖢᒋᑦ.  ᑲᒥᓴᓇᐃᑦ ᐳᓛᕆᐊᓚᐅᖅᓯᒪᖕᒥᔪᑦ ᐃᖅᑭᓖᑦ ᓄᓇᓕᖏᓐᓄᑦ ᒫᓂᑑᐸᐅᑉ 

ᐅᐊᖕᓇᖓᓂ ᐊᒻᒪ ᐃᓄᓕᒫᖅᑎᑦᑎᓪᓗᒋᑦ ᓈᓚᖕᓂᖃᖅᓯᒪᓪᓗᑎᒃ ᐃᖃᓗᖕᓂ ᕿᑭᖅᑖᓗᖕᒥ ᐊᒻᒪ ᓄᓇᕕᖕᒥ. 

 

ᐸᕐᓇᐃᔩᑦ ᐊᔾᔨᒌᓐᖏᕈᓘᔭᖅᑐᓂᒃ ᒪᑭᒪᔪᓐᓇᖅᑐᑦ ᐱᕙᓪᓕᐊᑎᑕᐅᓂᖏᓐᓄᑦ, ᓂᕐᔪᑏᑦ, ᐊᕙᑎᕗᑦ ᐊᒻᒪ 

ᓴᓇᕕᓪᓚᑦᑖᕐᓂᒃ ᖃᐅᔨᒪᔪᓪᓚᕆᖕᓂᒃ ᑐᓴᖅᑎᑕᐅᓯᒪᓕᖅᑐᑦ.  ᐸᕐᓇᐃᔩᑦ ᐃᓄᓕᒫᖅᑎᑦᑎᖃᑦᑕᕐᓂᖏᓐᓂᒃ, ᐃᓚᓕᐅᖢᒋᑦ  



         

 

 

 

ᑕᑳᓐᖓᑦ ᑐᑭᓯᓇᓱᓚᐅᕐᓂᖏᑦ, ᑎᑎᕋᖅᑕᐅᓯᒪᔪᑦ ᐅᖃᐅᓯᒃᓴᑦ, ᑐᓐᓂᖅᑯᑕᕕᓃᑦ ᑎᑎᕋᖅᓯᒪᔪᑦ ᐊᒻᒪ ᑲᑎᒪᔾᔪᑎᕕᓃᑦ ᐊᑐᐃᓐᓇᐅᔪᑦ 

ᐅᑯᑎᒎᓇᖅ ᐃᑭᐊᖅᑭᕕᒃᑎᒍᑦ: http://lupit.nunavut.ca/portal/registry.php 

 

ᐊᕙᑎᕗᑦ ᓴᐳᒻᒥᐅᓯᖅᑕᐅᓯᒪᓂᖓ 

ᑐᑭᓯᓇᓱᖕᓂᖅ ᐊᑐᖅᑕᐅᑎᓪᓗᒍ ᓇᓗᓇᕈᓐᓃᓚᐅᖅᑐᖅ ᓄᓇᕗᒻᒥᐅᑦ ᓯᕗᓪᓕᐅᑎᓯᒪᔭᖏᑦ ᐊᕙᑎ 

ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖓ ᐊᒻᒪ ᐃᓅᓯᑐᖃᖓᑦ.  ᓯᕗᓪᓕᖅᐹᖅᓯᐅᑏᑦ ᐸᕐᓇᐅᑏᑦ ᑕᒪᒃᑯᓂᖓ 

ᐃᓕᐅᖅᑲᐃᓯᒪᔪᖅ ᐊᒻᒪ ᓯᕗᓪᓕᐅᑎᓯᒪᓪᓗᓂᔾᔪᒃ ᐱᐅᖅᓱᐊᕐᓂᖅ ᐊᒻᒪ ᓂᕐᔪᑏᑦ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦ. 

ᐸᕐᓇᐃᔩᑦ ᐃᓱᒫᓘᑕᐅᔪᓂᒃ ᓇᓗᓇᐃᖅᓯᕕᐅᖃᑦᑕᓚᐅᕐᒥᔪᑦ ᐱᔾᔪᑎᓕᖕᓂᒃ ᖃᓄᖅ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ 

ᐊᒃᑐᐃᓯᒪᓂᖓᓂᒃ ᑕᒪᓐᓇ ᓄᓇ ᓄᓇᕐᔪᐊᓕᒫᒥ ᓱᕋᒃᓴᕋᐃᓐᓂᖅᐹᖑᑎᓪᓗᒍ ᐊᒻᒪ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦ 

ᓲᕐᓗ ᑐᒃᑐᑦ ᐊᒻᒪ ᕿᓚᓗᒐᐃᑦ ᐃᕐᓂᐅᕐᕕᖏᑦ ᐊᒻᒪ ᓇᓄᐃᑦ ᓇᔪᖃᑦᑕᖅᑕᖏᑦ ᓄᓇᐃᑦ.  ᓄᓇᕗᒻᒥ ᓄᓇᐃᑦ 

ᐊᑑᑎᒃᓴᖏᓐᓄᑦ ᐸᕐᓇᐅᑏᑦ ᑕᒪᒃᑯᓂᖓ ᓯᕗᓪᓕᐅᔾᔭᐅᓯᒪᔪᓂᒃ ᐃᓗᓕᖃᐅᖅᑐᖅ. 

 

ᑮᓇᐅᔭᓕᐅᕋᓱᐊᕐᓂᒃᑯᑦ ᐱᕙᓪᓕᐊᑎᑦᑎᓂᖅ ᐊᒻᒪ ᐃᓅᓯᖃᑦᑎᐊᕐᓂᖅᓴᐅᓂᖅ 

ᐸᕐᓇᐃᔩᑦ ᑕᑯᓐᓇᒐᖃᖅᐳᑦ ᓵᑕᒃᓴᐅᔪᓐᓇᓂᕐᒥᒃ ᒪᑭᒪᑦᑎᐊᖅᑐᓂᒡᓗ ᑮᓇᐅᔭᓕᐅᕋᓱᐊᕈᑎᓂᒃ ᐃᓗᓕᖃᐅᖅᑐᓂᒃ 

ᒪᑭᒪᑦᑎᐊᕐᓂᕐᒥᒃ ᐃᓅᓯᖃᑦᑎᐊᕐᓂᕐᒥᒡᓗ, ᐃᓱᒪᒋᓯᓐᓈᕐᓗᒋᑦ ᐃᖅᑲᓇᐃᔮᑦ ᓴᖅᑭᑉᐸᓪᓕᐊᓂᐊᕐᓂᖏᑦ ᐊᒻᒪ 

ᓄᓇᒥᐅᑕᐃᑦ ᐱᕙᓪᓕᐊᑎᑕᐅᓂᖏᑦ − ᐊᑐᒃᑲᓐᓂᕈᓐᓇᖅᑐᓂᒃ ᐊᑐᒃᑲᓐᓂᕈᓐᓇᓐᖏᑦᑐᓂᒡᓗ.  ᑕᒪᒃᑯᐊ 

ᐃᓗᓕᖃᐅᖅᐳᑦ ᐃᓄᐃᑦ ᐱᖅᑯᓯᑐᖃᖏᓐᓂᒃ, ᐃᓅᓯᑦᑎᓐᓂᒃ ᐅᒃᐱᕆᔭᑦᑎᓐᓂᒡᓗ ᐊᑐᖅᑕᒃᓴᓂᒃ 

ᒪᑭᒪᐃᓐᓇᕈᓐᓇᖅᑐᓂᒃ ᐊᖑᓇᓱᖕᓂᒃᑯᑦ ᐆᒪᔪᖅᓯᐅᖃᑦᑕᕐᓂᒃᑯᓪᓗ, ᑕᒪᒃᑯᐊ ᐃᓚᒋᔭᐅᖃᑕᐅᓪᓚᕆᖕᒪᑕ ᓄᓇᕗᒻᒥᐅᑦ 

ᑮᓇᐅᔭᓕᐅᕋᓱᐊᕈᑎᖏᓐᓄᑦ ᐅᑭᐅᖅᑕᖅᑐᒥ, ᐊᕕᒃᑐᖅᓯᒪᔪᓂ ᐊᒻᒪ ᓄᓇᓕᖕᓂ. 

 

ᐸᕐᓇᐅᑏᑦ ᑐᑭᓯᓇᑦᑎᐊᖅᑐᓂᒃ ᑐᑭᒧᐊᕈᑎᓂᒃ ᓴᖅᑭᔮᖅᑎᑦᑎᕗᑦ ᐱᔾᔪᑎᓕᖕᓂᒃ ᓄᓇᐃᑦ ᐊᑐᖅᑕᐅᓂᖏᓐᓄᑦ, ᓇᓂ 

ᐊᒻᒪ ᖃᖓ ᐱᓕᕆᐊᑦ ᑲᔪᓯᑎᑕᐅᔪᓐᓇᕐᓂᐊᕐᒪᖔᖏᑦ ᖃᓄᐃᑦᑐᓂᒃ ᒪᓕᒐᓂᒃ ᒪᓕᒡᓗᑎᒃ, ᐃᓚᓕᐅᓪᓗᒋᑦ ᐊᕐᕌᒎ 

ᐃᓗᐊᓂ ᖃᓄᐃᑦᑑᓂᖓ ᒪᓕᒡᓗᒍ ᐊᑐᕆᐊᖃᓐᖏᒻᒪᖔᖏᑦ.  ᐱᔪᓐᓇᐅᑏᑦ ᒫᓐᓇ ᐊᑐᖅᑕᑦ ᑲᑉᐸᓂᐅᔪᓄᑦ 

ᐃᓱᒪᒋᖃᓯᐅᔾᔨᓯᒪᕗᑦ ᓄᓇᕗᒻᒥ ᓄᓇᐃᑦ ᐊᑑᑎᒃᓴᖏᓐᓄᑦ ᐸᕐᓇᐅᑎᑎᒍᑦ. 

ᑲᒥᓴᓇᐃᑦ ᐃᓕᓴᖅᓯᓯᒪᖕᒥᔪᑦ ᐱᕕᖃᖅᑎᑕᐅᔭᕆᐊᖃᕐᓂᖏᓐᓂᒃ ᒪᑭᒪᔪᓐᓇᖅᑐᑦ ᑮᓇᐅᔭᓕᐅᕋᓱᐊᕈᑕᐅᔪᓐᓇᖅᑐᑦ 

ᐱᕙᓪᓕᐊᑎᑕᐅᓂᖏᓐᓂᒃ ᐊᒻᒪ ᐱᓕᕆᐊᑦ ᓄᓇᓕᖕᓂᒃ ᒪᑭᑎᑦᑎᕚᓪᓕᕈᑕᐅᔪᓐᓇᖅᑐᑦ ᑭᖑᕚᑎᓐᓄᑦ ᐊᒡᒋᖅᑐᓄᑦ 

ᐊᑐᖅᑕᐅᔪᓐᓇᖅᑐᓂᒃ. 

 

ᓄᓇᐃᑦ ᐊᑐᖅᑕᐅᓂᖏᓐᓄᑦ ᓇᓗᓇᐃᒃᑯᑦᑎᖅᑕᐅᓯᒪᔪᑦ ᓄᓇᕗᑦ ᓄᓇᑖᕈᑕᐅᓯᒪᔪᑦ ᐃᓗᐊᓂ 

ᐸᕐᓇᐅᑏᑦ ᑐᓐᖓᕕᖃᖅᐳᑦ ᐸᕐᓇᐃᓂᕐᒧᑦ ᐊᑐᐊᒐᓂᒃ, ᑐᕌᒐᓂᒃ, ᑎᑭᐅᑎᔭᐅᔪᒃᓴᓂᒡᓗ, ᑖᒃᑯᐊ 

ᐋᖅᑭᒃᓱᖅᑕᐅᓚᐅᖅᓯᒪᖕᒪᑕ ᐱᖃᑎᒋᓪᓗᒋᑦ ᑲᓇᑕᐅᑉ ᐊᒻᒪ ᓄᓇᕗᑦ ᒐᕙᒪᒃᑯᖏᑦ ᐊᒻᒪ ᓄᓇᕗᑦ ᒐᕙᒪᒃᑯᑦ 

ᑎᒥᖁᑎᖏᑦ 2007−ᖑᑎᓪᓗᒍ.  ᐸᕐᓇᐅᑏᑦ ᐋᖅᑭᒃᓯᓯᒪᖕᒥᕗᑦ ᐱᖓᓱᐃᓕᖓᔪᓂᒃ ᓄᓇᐃᑦ ᐊᑐᖅᑕᐅᓂᐊᕐᓂᖏᓐᓄᑦ 

ᓇᓗᓇᐃᒃᑯᑕᓂᒃ: 

 

1. ᓄᓇᐃᑦ ᐊᑐᖅᑕᐅᓂᖏᑕ ᑭᒡᓕᓕᐅᖅᑕᐅᓯᒪᔪᑦ ᓄᓇᓕᓕᒫᑦ ᑕᕆᐅᓪᓗ ᓄᓇᕗᑦ ᐃᓗᐊᓂ ᐊᓯᖏᓪᓗ ᓯᑯᐃᑦ 

ᓄᓇᒧᑦ ᐊᑕᔪᑦ ᑕᑯᓐᓇᕈᑦᑎᒍᑦ 22 ᐳᓴᓐᑎᓪᓗᐊᖑᓇᔭᖅᑐᖅ.  ᓄᓇᐃᑦ ᐊᑐᖅᑕᐅᓂᖏᑕ ᑭᒡᓕᓕᐅᖅᑕᐅᓯᒪᔪᑦ 

ᐊᔾᔨᐅᓐᖏᔾᔪᑎᖃᖅᐳᑦ ᐊᕐᕌᒍᓕᒫᖅ ᐃᓗᐊᓂ ᐊᑐᖅᑕᐅᔭᕆᐊᖃᓐᖏᓐᓂᖏᓐᓂᒃ ᐊᒻᒪ ᐊᑕᐅᓯᕐᒥᒃ 

ᐅᓄᒃᑲᓐᓂᖅᑐᓂᒡᓘᓐᓃᑦ ᓄᓇᐃᑦ ᐊᑐᖅᑕᐅᔪᓐᓇᕐᓂᖏᓐᓄᑦ ᐋᖅᑭᒃᑕᐅᓯᒪᓪᓗᑎᒃ.  ᐃᓗᓕᖃᖃᓯᐅᔾᔨᑐᐃᓐᓇᕆᐊᓖᑦ 

ᒪᓕᒋᐊᖃᕐᓂᕐᒥᒃ, ᓲᕐᓗ ᐊᕐᕌᒎᑉ ᐃᓗᐊᓂ ᐊᑐᖅᑕᐅᔭᕆᐊᖃᓐᖏᑦᑐᑦ ᓄᓇᓂ ᐃᓚᖏᓐᓂ ᓇᓗᓇᐃᖅᑕᐅᓯᒪᔪᓂ 

ᐅᕝᕙᓘᓐᓃᑦ ᓂᕐᔪᑎᓂᒃ ᐅᖓᓯᒃᓴᕆᐊᖃᕈᑎᓂᒃ ᐊᑐᕆᐊᓖᑦ ᓄᓇᐅᑉ ᐱᕐᔪᐊᖑᓂᖓ ᒪᓕᒡᓗᒍ. 

http://lupit.nunavut.ca/portal/registry.php


         

 

 

 

2. ᒪᓕᒐᖃᖅᖢᑎᒃ ᓄᓇᐃᑦ ᐊᑐᖅᑕᐅᓂᖏᑦ, ᐃᓚᖃᖅᐳᖅ 9 ᐳᓴᓐᑎᑦ ᓄᓇᐃᑦ ᐊᒻᒪ ᑕᕆᐅᕐᒦᑦᑐᑦ, 

ᐊᔾᔨᐅᓐᖏᓐᓂᖏᓪᓗ ᒪᓕᒐᕐᓂᒃ ᒪᓕᒋᐊᓕᖕᓂᒃ ᐃᓗᓕᖃᕐᓂᖓ, ᓲᒃᓗ ᐊᕐᕌᒎ ᐃᓗᐊᓂ ᓄᓇᐅᑉ ᐊᓯᔾᔨᖅᑕᕐᓂᖏᓐᓂ 

ᐊᑐᕆᐊᖃᖅᑎᑕᐅᓐᖏᑦᑐᑦ ᐃᓚᖏᑦ ᓄᓇᐃᑦ, ᐊᒻᒪ ᓂᕐᔪᑎᓂᒃ ᐅᖓᓯᒃᓴᕆᐊᖃᕈᑎᓂᒃ ᐊᑐᕆᐊᓖᑦ ᓄᓇᐅᑉ 

ᐱᕐᔪᐊᖑᓂᖓ ᒪᓕᒡᓗᒍ. 

 

3. ᓄᓇᐃᑦ ᐊᔾᔨᒌᓐᖏᑦᑐᓄᑦ ᐊᑐᖅᑕᐅᓂᖏᑦ, ᐃᓚᖃᖅᐳᖅ 65 ᐳᓴᓐᑎᑦ ᓄᓇᐃᑦ ᐊᒻᒪ ᑕᕆᐅᕐᒦᑦᑐᑦ.  ᑖᒃᑯᐊ 

ᓇᓗᓇᐃᖅᑕᐅᕗᑦ ᓄᓇᖓ ᐊᑐᖅᑕᐅᔪᓐᓇᕐᒪᑦ ᐊᔾᔨᒌᓐᖏᑦᑐᓄᑦ ᐊᒻᒪ ᐊᔾᔨᐅᓐᖏᔾᔪᑎᖃᖅᖢᓂ ᐊᑐᕆᐊᖃᓐᖏᑦᑐᓂᒃ 

ᒪᓕᒋᐊᖃᓐᖏᑦᑐᓂᒡᓗ ᐱᑕᖃᓐᖏᒻᒪᑕ. 

 

ᖄᒃᑲᓐᓂᐊᒍᑦ 3 ᐳᓴᓐᑎᑦ ᓄᓇᐃᑦ ᑕᕆᐅᓪᓗ ᐋᖅᑭᒃᑕᐅᓯᒪᔪᓂ ᒥᕐᖑᐃᖅᓯᕕᖕᓃᓐᓂᖏᓐᓄᑦ ᐅᑯᐊ ᐸᕐᓇᐅᑏᑦ 

ᐊᑐᓐᖏᑦᑐᑦ. 

 

ᐊᓪᓗᕆᐊᕐᓂᖅ 

 

ᐸᕐᓇᐃᔩᑦ ᖁᕕᐊᓱᒃᑐᑦ ᒫᓐᓇᕈᓘᓚᐅᖅᑐᖅ ᑮᓇᐅᔭᖅᑖᒃᑲᓐᓂᓚᐅᕐᓂᕐᒥᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ ᐊᕕᒃᑐᖅᓯᒪᔪᓂ 

ᐃᓄᓕᒫᖅᑎᑦᑎᖃᑦᑕᕈᓐᓇᕐᓂᐊᕋᒥᒃ ᐱᔾᔪᑎᒋᓗᒍ ᓄᑖᓐᖑᕆᐊᖅᑎᑕᐅᓯᒪᔪᑦ ᓯᕗᓪᓕᖅᐹᖅᓯᐅᑏᑦ ᐸᕐᓇᐅᑎᖏᑦ 

ᑭᕙᓪᓕᕐᒥ ᕿᑎᕐᒥᐅᓂᓗ ᓄᕕᐱᕆ 2021-ᖑᓕᖅᐸᑦ, ᐊᒻᒪ ᖄᒃᑲᓐᓂᐊᒍᑦ ᑮᓇᐅᔭᖅᑖᒃᑲᓐᓂᕈᓐᓇᕈᑎᒃ, 

ᓈᓚᖕᓂᖃᓛᖅᑐᑦ ᒥᑦᑎᒪᑕᓕᖕᒥ ᐊᒻᒪ ᐃᖃᓗᖕᓂ 2022 ᐱᒋᐊᓕᓵᕐᓂᖓᓂ.  ᐸᕐᓇᐃᔩᑦ ᐸᕐᓇᐅᑎᓂᒃ 

ᐊᓯᔾᔨᖅᓯᒃᑲᓐᓂᑐᐃᓐᓇᕆᐊᓖᑦ ᒪᓕᒡᓗᒋᑦ ᑎᑎᕋᖅᓯᒪᔪᑦ ᖃᐃᑕᐅᔪᑦ ᐊᒻᒪ ᐊᕕᒃᑐᖅᓯᒪᔪᓂ 

ᐃᓄᓕᒫᖅᑎᑦᑎᖃᑦᑕᕐᓂᕐᒥᓂ ᑐᓴᓚᐅᖅᑕᓂ, ᐊᒻᒪ ᐊᑐᓕᖁᔭᕐᓂᒃ ᓯᕗᓪᓕᖅᐹᖅᓯᐅᑏᑦ ᓄᓇᐃᑦ ᐊᑐᖅᑕᐅᓂᖏᓐᓄᑦ 

ᐸᕐᓇᐅᑎᓂᒃ ᑐᓂᓯᔪᒪᓂᐊᖅᑐᑦ ᑲᓇᑕᐅᑉ ᐊᒻᒪ ᓄᓇᕗᑦ ᒐᕙᒪᒃᑯᖏᓐᓄᑦ, ᐊᒻᒪ ᓄᓇᕗᑦ ᑐᓐᖓᕕᒃᑯᑦ ᑎᒥᖁᑖᓄᑦ 

ᐊᖏᖅᑕᐅᔪᒃᓴᒫᓂᒃ ᒫᔾᔨ 31, 2022 ᑐᖔᓂ. 

 


